
	1. ՀՀ արտաքին գործերի նախարարություն
	08.04.2024

	
	N 1111/18656-24

	[bookmark: _Hlk137215260]Որոշման նախագծի հիմնավորման 2-րդ կետի առաջին պարբերությունը խմբագրել հետևյալ բովանդակությամբ. 2019 թվականի դեկտեմբերի 20-ի «Եվրասիական տնտեսական միության անդամ պետությունների աշխատավորների կենսաթոշակային ապահովության մասին» համաձայնագրի 9-րդ հոդվածի համաձայն՝
	 Ընդունվել է։ Հիմնավորումը խմբագրվել է։

	2. Ազգային անվտանգության ծառայություն 
	09.04.2024

	
	N 11577

	1․ Հավելվածի 2-րդ կետում անհրաժեշտ է հստակեցնել արդյոք խոսքը ՀՀ իրավասու պետական մարմնի մասին է, թե միջազգային պայմանագրի անդամ պետության: Նույն դիտարկումը վերաբերում է նաև 3-րդ կետին:
	Ընդունվել է։ Նախագծի հավելվածի 2-րդ կետում հղում է տրվել «Անձի ֆունկցիոնալության գնահատման մասին» Հայաստանի Հանրապետության օրենքին, որով սահմանված է անձի ֆունկցիոնալության գնահատման ոլորտում իրավասու պետական մարմինը։

	2․ 4-րդ կետում «կամ մուտքագրում» բառերը փոխարինել «և մուտքագրում» բառերով:
	Ընդունվել է մասնակի։ «Սկանավորում» բառից հետո լրացվել է «և կցում» բառերը, հաշվի առնելով այն հանգամանքը, որ ներկայացված փաստաթղթերը կարող են կամ սկանավորվել և կցվել կամ մուտքագրվել անմիջապես համակարգ՝ ելնելով համակարգի ներդրման փուլերից և հնարավորություններից։

	3․ 4-րդ կետում վարչական վարույթ հարուցելու ընթացակարգն անհրաժեշտ է համապատասխանեցնել «Վարչարարության հիմունքների և վարչական վարույթի մասին» օրենքի դրույթներին, մասնավորապես՝ նշված օրենքի 30-րդ հոդվածի 2-րդ մասի համաձայն՝ անձի դիմումի հիման վրա վարչական վարույթը համարվում է հարուցված՝ համապատասխան դիմումը կամ բողոքը վարչական մարմնում ստանալու օրվանից:
	Ընդունվել է։ Նախագծի հավելվածի 4-րդ կետը խմբագրվել է։

	4․ 7-րդ կետում «վարույթ երկարաձգելը», բառերը փոխարինել «վարույթի ժամկետները երկարաձգելը, վարույթը» բառերով:
	Ընդունվել է։ Խմբագրվել է։

	5․ 8-րդ կետում «փաստաթղթային» բառը փոխարինել «թղթային» բառով: 
	Ընդունվել է։ Բառը փոխարինվել է։

	3. ՀՀ առողջապահության նախարարություն
	12.04.2024

	
	ԱԱ/10.1/10434-2024

	1. Նախագծում երեխաների համար հաշմանդամության որոշման չափանիշներ սահմանված չեն։
	Չի ընդունվել։ Երեխաների համար հաշմանդամության որոշման չափանիշներ սահմանված են․ խմբորոշումը կատարվում է նույն սկզբունքով ինչ մեծահասակների դեպքում է՝ հաշվի առնելով տարիքային առանձնահատկությունները, իսկ խաղալու կարողությանը վերաբերող չափանիշներ լրացվել են 2-րդ առաջարկի հիման վրա։ 

	2. Առաջարկվում է հաշմանդամության խմբորոշման չափանիշներում ներառել նաև խաղալու կարողությունը բնութագրող կետ։
	Ընդունվել է։ Հաշմանդամության խմբորոշման չափանիշներում ներառվել են նաև խաղալու կարողությունը բնութագրող դրույթներ։

	3. Նախագծի հավելվածի 4-րդ կետում հաշվի առնել այն հանգամանքը, որ «Վարչարարության հիմունքների և վարչական վարույթի մասին» օրենքի 46-րդ հոդվածի 1-ին մասի համաձայն` վարչական վարույթի առավելագույն ժամկետը 30 օր է, իսկ 2-րդ մասի համաձայն` վարչական վարույթի ժամկետն սկսվում է դիմումը տվյալ վարչական մարմնում մուտքագրելու օրվանից։

	Ընդունվել է։ Հավելվածի 4-րդ կետը խմբագրվել է։

	4. ՀՀ ֆինանսների նախարարություն

	13.05.2024

	
	N 01/34-2/9992-2024

	«Հայաստանի Հանրապետության միջազգային պայմանագրերի շրջանակներում հաշմանդամության գնահատման առանձնահատկությունները սահմանելու մասին» ՀՀ կառավարության որոշման նախագիծը՝ հայտնում ենք, որ մեր իրավասությունների շրջանակներում առարկություններ չունենք:
	Ընդունվել է ի գիտություն։

	5․ ՀՀ արդարադատության նախարարություն

	14.05.2024

	
	N //18426-2024

	«Հայաստանի Հանրապետության միջազգային պայմանագրերի շրջանակներում հաշմանդամության գնահատման առանձնահատկությունները սահմանելու մասին» Հայաստանի Հանրապետության կառավարության որոշման նախագծի (Այսուհետ՝ Նախագիծ) վերաբերյալ հայտնում ենք հետևյալը՝
	1. Նախագծով հաստատվող հավելվածի (այսուհետ՝ Հավելված) 3-րդ կետով առաջարկվում է սահմանել, որ հաշմանդամության սահմանման համար անհրաժեշտ փաստաթղթերը, այդ թվում՝ բժշկական փաստաթղթերը (լուսապատճենները), տվյալ միջազգային պայմանագրով սահմանված փաստաթղթերը անձի ֆունկցիոնալության գնահատման ոլորտում իրավասու պետական մարմնին ուղարկում է միջազգային պայմանագրի՝ Հայաստանի Հանրապետության լիազոր (իրավասու) պետական մարմինը (այսուհետ՝ միջազգային պայմանագրի իրավասու պետական մարմին)։ 
Այս առնչությամբ հարկ է նկատել, որ հաշմանդամության սահմանման համար անհրաժեշտ փաստաթղթերը նախատեսվում են ոչ միայն 2019 թվականի դեկտեմբերի 20-ի «Եվրասիական տնտեսական միության անդամ պետությունների աշխատավորների կենսաթոշակային ապահովության մասին» համաձայնագրով (այսուհետ՝ Համաձայնագիր), այլ նաև Եվրասիական տնտեսական միության խորհրդի 2020 թվականի դեկտեմբերի 23-ի թիվ 122 որոշմամբ սահմանված՝ Համաձայնագրի նորմերի կիրառման հարցերով փոխգործակցության կարգով (այսուհետ՝ Փոխգործակցության կարգ)։ 
Այսպես, Համաձայնագրի 10-րդ հդովածի 7-րդ կետով սահմանվում է, որ Համաձայնագրի կատարումն ապահովվում է Եվրասիական տնտեսական միության խոհրհրդի կողմից սահմանված կարգով։ Ըստ այդմ, Փոխգործակցության կարգի 7-րդ կետի «դ» ենթակետով նախատեսվում են այն փաստաթղթերը, որոնք տրամադրվում են հաշմանդամության հետ կապված կենսաթոշակի տրամադրման համար դիմում ներկայացնելու պարագայում։ 
Ուստի, առաջարկում ենք Հավելվածի 3-րդ կետով նախատեսել, որ իրավասու մարմինը ուղարկում է ոչ թե «միջազգային պայմանագրով սահմանված», այլ «միջազգային պայմանագրով և դրանից բխող իրավական ակտերով սահմանված» փաստաթղթերը։
	 Ընդունվել է։ 
Խմբագրվել է։

	 2. Հարկ է նաև նկատել, որ Հավելվածի 3-րդ կետում կիրառվող «միջազգային պայմանագրի՝ Հայաստանի Հանրապետության լիազոր (իրավասու) պետական մարմինը» բառերի կիրառումը կարող է տարընկալումների տեղիք տալ։
Այսպես, «Միջազգային պայմանագրերի մասին» օրենքի 2-րդ հոդվածի 1-ին մասի 4-րդ կետի համաձայն՝ իրավասու մարմինը օրենքով միջազգային պայմանագրի կնքման, դրա վավերացման կամ հաստատման, միջազգային պայմանագրի կատարման, փոփոխման, գործողության կասեցման կամ չեղյալ հայտարարելու առաջարկությամբ Կառավարություն դիմելու` օրենքով սահմանված իրավասություն ունեցող մարմինն է։
Միաժամանակ, ինչպես Համաձայնագրով, այնպես էլ Փոխգործակցության կարգում կիրառվում են «իրավասու կամ լիազոր մարմին» նշանակող երկու հասկացություն՝ «компетентный орган» և «уполномоченный орган»։ 
Ըստ այդմ, Նախագծում կիրառվող «միջազգային պայմանագրի՝ Հայաստանի Հանրապետության լիազոր (իրավասու) պետական մարմինը» տերմինը կարող է մեկնաբանվել ինչպես «Միջազգային պայմանագրերի մասին» օրենքի, այնպես էլ Համաձայնագրի իմաստով՝ հատկապես նկատի ունենալով, որ թեև Նախագծի մշակումը պայմանավորված է Համաձայնագրի կիրարկմամբ, սակայն Համաձայնագիրը չի վկայակոչվում Նախագծով։ 
Վերոգրյալից ելնելով՝ առաջարկում ենք խմբագրել քննարկվող տերմինը՝ ձևակերպելով այն հետևյալ խմբագրությամբ՝ «տվյալ միջազգային պայմանագրի իմաստով Հայաստանի Հանրապետության լիազոր (իրավասու) մարմին համարվող պետական մարմինը (այսուհետ՝ միջազգային պայմանագրի իրավասու պետական մարմին)»։
	Ընդունվել է։
Խմբագրվել է։

	3. Միևնույն ժամանակ հայտնում ենք, որ «Անձի ֆունկցիոնալության գնահատման մասին» օրենքում լրացումներ և փոփոխություններ կատարելու մասին» Հայաստանի Հանրապետության 2023 թվականի սեպտեմբերի 13-ի ՀՕ-276-Ն օրենքի (Այուհետ՝ Օրենք) 6-րդ հոդվածի 2-րդ մասի համաձայն՝ Օրենքից բխող Կառավարության որոշումն ընդունվում է սույն օրենքն ուժի մեջ մտնելուց հետո` վեցամսյա ժամկետում, մինչդեռ հարկ է նշել, որ Օրենքն ուժի մեջ է մտել 2023 թվականի հոկտեմբերի 2-ին:
	Ընդունվել է ի գիտություն։
Նախագիծը սահմանված կարգով և ժամկետներում ներկայացվել է Վարչապետի աշխատակազմ, սակայն պարբերաբար քննարկումների արդյունքում դեռևս չի ընդունվել։


	6. Վարչապետի աշխատակազմի սոցիալական հարցերի վարչություն
	04.06.2024

	
	N 02/11.4/19379-2024

	1․ Նախագծի 1-ին կետի 1-ին ենթակետում և դրանով սահմանվող հավելվածի վերնագրում անհրաժեշտ է շեշտել, որ խոսքը ՀՀ միջազգային պայմանագրերին է վերաբերում:
	Ընդունվել է։ 
Նախագծի հավելվածի 1-ին կետում և դրանով սահմանվող հավելվածում լրացվել է «Հայաստանի Հանրապետության» բառերը  

	2․ Հավելվածի 2-րդ կետում անհրաժեշտ է շեշտել, որ խոսքը միջազգային պայմանագրի անդամ պետությունում բնակվող ՀՀ քաղաքացու մասին է:
	Ընդունվել է։ 
Նախագծի հավելվածի 2-րդ կետը խմբագրվել է։

	3․ Հավելվածի 4-րդ կետում կրկնվում են «հարուցում է վարչական վարույթ» բառերը:
	Ընդունվել է։
Նախագծի հավելվածի 4-րդ կետից հանվել են «հարուցում է վարչական վարույթ»  բառերը։

	4․ Հավելվածի 8-րդ կետում լրացուցիչ պարզաբանման կարիք ունի այն, թե ինչ ասել է վարչական վարույթը հարուցվում է թղթային եղանակով՝ հստակեցնելով դրա կարգավորման իրավական հիմքերը:
	Ընդունվել է։
Հավելվածի 8-րդ կետը խմբագրվել է։

	5․ Սույն նախագծի ներկայացման նպատակահարմարությունը բխել է 2019 թվականի դեկտեմբերի 20-ի «Եվրասիական տնտեսական միության անդամ պետությունների աշխատավորների կենսաթոշակային ապահովության մասին» համաձայնագրի 9-րդ հոդվածից, որի համաձայն՝ հաշմանդամություն սահմանելու նպատակով աշխատողի (ընտանիքի անդամի) բժշկական զննումն իրականացվում է նրա բնակության պետության օրենսդրությանը համապատասխան՝ ըստ նրա բնակության վայրի: Հաշմանդամության խմբի, ժամկետի եւ պատճառական կապի (աշխատանքային գործունեությամբ զբաղվելու կարողության սահմանափակման աստիճանի) վերաբերյալ որոշումներն ընդունում է, այդ թվում` հեռակա կարգով, այն անդամ պետության հաշմանդամության գնահատում (համալիր զննումն) իրականացնող մարմինը (հաստատությունը), որի օրենսդրությանը համաձայն իրականացվում են համապատասխան կենսաթոշակի նշանակումն ու վճարումը:
Վերոնշյալից հետևում է, որ սույն նախագծի բովանդակությունը պետք է վերաբերեր աշխատողի կամ նրա ընտանիքի անդամի բժշկական զննությանը:
[bookmark: _GoBack]Հետևաբար նախագիծն անհրաժեշտ է խմբագրել այդ տրամաբանությամբ:   
	Ընդունվել է ։
Նախագծի հավելվածի 2-րդ կետում լրացվել են  «և (կամ) նրա ընտանիքի անդամին» բառերը։ 



